ՆԱԽԱԳԻԾ

ՊԱՏԻԺԸ ԿՐԵԼՈՒՑ ՊԱՅՄԱՆԱԿԱՆ ՎԱՂԱԺԱՄԿԵՏ ԱԶԱՏԵԼՈՒ, ՊԱՏԺԻ ՉԿՐԱԾ ՄԱՍՆ ԱՎԵԼԻ ՄԵՂՄ ՊԱՏԺԱՏԵՍԱԿՈՎ ՓՈԽԱՐԻՆԵԼՈՒ ՀԱՐՑԵՐՈՎ ԱՆԿԱԽ ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ
Հիմք ընդունելով Հայաստանի Հանրապետության քրեակատարողական օրենսգրքի 114-րդ հոդվածի 3-րդ մասը` որոշում եմ.
1. Սահմանել պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը` համաձայն 1-ին հավելվածի:

2. Հաստատել պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմերը` համաձայն 2-րդ հավելվածի:

3. Ուժը կորցրած ճանաչել Հայաստանի Հանրապետության Նախագահի 2006 թվականի հուլիսի 31-ի «Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» թիվ ՆՀ-163-Ն հրամանագիրը:

4. Հայաստանի Հանրապետության կառավարությանը՝ ապահովել պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների գործունեության ֆինանսավորումը:
Հավելված 1
ՀՀ Նախագահի 20..թ. ...........-ի 
 ՆՀ-...-Ն հրամանագրի
Կ Ա Ր Գ

ՊԱՏԻԺԸ ԿՐԵԼՈՒՑ ՊԱՅՄԱՆԱԿԱՆ ՎԱՂԱԺԱՄԿԵՏ ԱԶԱՏԵԼՈՒ, ՊԱՏԺԻ ՉԿՐԱԾ ՄԱՍՆ ԱՎԵԼԻ ՄԵՂՄ ՊԱՏԺԱՏԵՍԱԿՈՎ ՓՈԽԱՐԻՆԵԼՈՒ ՀԱՐՑԵՐՈՎ ԱՆԿԱԽ ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ

ԳԼՈՒԽ 1. ԸՆԴՀԱՆՈՒՐ ԴՐՈՒՅԹՆԵՐ
 
1. Սույն կարգով սահմանվում է պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը:

 
ԳԼՈՒԽ 2. ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԿԱՐԳԸ
 
2. Միջին ծանրության, ծանր կամ առանձնապես ծանր հանցագործություն կատարելու համար որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու միջնորդագիր ներկայացնելու վերաբերյալ պատիժը կատարող հիմնարկի վարչակազմի որոշմանը հավանություն տալու կամ չտալու նպատակով ստեղծվում են պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովներ (այսուհետ` հանձնաժողովներ), որոնց կազմերում ընդգրկվում են պետական և ոչ պետական մարմինների ու կազմակերպությունների ներկայացուցիչներ:

3. Հանձնաժողովների անհատական կազմերը, ըստ սպասարկվող քրեակատարողական հիմնարկների ցանկի, հաստատում է Հայաստանի Հանրապետության Նախագահը:

4. Յուրաքանչյուր հանձնաժողով կազմված է յոթ անդամից, այդ թվում` հանձնաժողովի նիստը նախագահողից: Հանձնաժողովի յուրաքանչյուր նիստի նախագահողը փոխվում է հանձնաժողովի անդամների կազմից` ռոտացիոն կարգով` հիմք ընդունելով անհատական կազմերը հաստատելու մասին համապատասխան իրավական ակտով սահմանված հերթականությունը:  

5. Հանձնաժողովների անդամների լիազորությունների ժամկետը երեք տարի է:

6. Հանձնաժողովի աշխատակարգային որոշմամբ ստեղծվում են հանձնաժողովի առնվազն երկու անդամներից կազմված ենթահանձնաժողովներ, որոնք, ըստ քրեակատարողական հիմնարկների, նախապատրաստում են հանձնաժողովի քննարկման համար հարցեր:

Ենթահանձնաժողովի անդամները պետք է փոխվեն ռոտացիոն կարգով, այն հաշվով, որ նույն անձը նույն քրեակատարողական հիմնարկի հետ կապված հարցերի նախապատրաստմանը մասնակցի ոչ ավելի, քան երեք ամիս անընդմեջ:

7. Հանձնաժողովների կազմակերպչական աշխատանքներին աջակցելու նպատակով քրեակատարողական ծառայության կենտրոնական մարմնի ղեկավարի կողմից նշանակվում են հանձնաժողովների մեկական քարտուղարներ, որոնք հանձնաժողովների կազմի մեջ չեն մտնում և չեն մասնակցում քվեարկությանը:
ԳԼՈՒԽ 3. ՀԱՆՁՆԱԺՈՂՈՎՆԵՐԻ ԳՈՐԾՈՒՆԵՈՒԹՅԱՆ ԿԱՐԳԸ
 
8. Պատիժը կատարող հիմնարկի վարչակազմը միջին ծանրության, ծանր կամ առանձնապեu ծանր հանցագործություն կատարելու համար որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու, պատժի չկրած մաuն ավելի մեղմ պատժատեuակով փոխարինելու միջնորդագիր ներկայացնելու վերաբերյալ որոշումն ընդունելուց հետո եռoրյա ժամկետում այն ներկայացնում է հանձնաժողովի քարտուղարին` կցելով դատապարտյալի և նրա վարքագծի վերաբերյալ եզրակացությունը:

Uտացված նյութերը Հանձնաժողովի քարտուղարը ուղարկում է հանձնաժողովի տվյալ նիստը նախագահողին, որն էլ նախապատրաuտում է հանձնաժողովի նիuտի oրակարգը և ոչ ուշ, քան մինչև յուրաքանչյուր ամuվա 5-րդ oրը ուղարկում հանձնաժողովի քարտուղարին: Հանձնաժողովի քարտուղարը մինչև յուրաքանչյուր ամսվա 10-րդ օրը հանձնաժողովի անդամներին է առաքում նիստի օրակարգը և նյութերը: 

9. Ենթահանձնաժողովը ոչ ուշ, քան մինչև յուրաքանչյուր ամuվա 20-րդ oրը, քրեակատարողական հիմնարկի ղեկավարի հետ համաձայնեցված oրը այցելում է պատիժը կատարող հիմնարկ, հանդիպում դատապարտյալի հետ, ուսումնասիրում դատապարտյալի անձնական գործը:
10. Հանձնաժողովի գործունեությունն իրականացվում է նիստերի միջոցով, որոնք հրավիրվում են ոչ ուշ, քան մինչև յուրաքանչյուր ամսվա 25-րդ օրը` քրեակատարողական ծառայության կենտրոնական մարմնի շենքում:

11. Հանձնաժողովի նիստերը հրավիրում և վարում է հանձնաժողովի տվյալ նիստը նախագահողը, իսկ նրա բացակայության դեպքում` հանձնաժողովի անդամներից մեկը` հիմք ընդունելով հանձնաժողովների անհատական կազմերը հաստատելու մասին համապատասխան իրավական ակտով սահմանված հերթականությունը:

12. Հանձնաժողովի նիստերն իրավազոր են, եթե դրանց մասնակցում են հանձնաժողովի անդամների կեսից ավելին: Քվորում չապահովելու դեպքում նիստը հետաձգվում է ոչ ավելի, քան 10 օրով:
13. Հանձնաժողովի նիստն սկսվելուց անմիջապես հետո հանձնաժողովի անդամներին բաժանվում է քվեաթերթիկ, որում, ըստ օրակարգային հարցերի հերթականության, ընդգրկվում են նիստի օրակարգում առկա բոլոր դատապարտյալների անուն-ազգանունները: Քվեաթերթիկում յուրաքանչյուր դատապարտյալի անուն-ազգանունից հետո գրվում են «կողմ եմ» և «դեմ եմ» բառերը` նշումի համար նախատեuված դատարկ քառանկյուններով:

14. Հանձնաժողովի նիստի ժամանակ օրակարգային հարցերը քննարկվում են ըստ հերթականության: Նիստը նախագահողը հայտարարում է օրակարգային հարցը՝ ընթերցելով դատապարտյալի անուն-ազգանունը, այնուհետև համապատասխան ենթահանձնաժողովի անդամները ներկայացնում են դատապարտյալի և նրա վարքագծի վերաբերյալ եզրակացությունը, ինչպես նաև իրենց կարծիքները:
Ենթահանձնաժողովի անդամների կարծիքները լսելուց հետո անցկացվում է հարցի քննարկում: Մինչև օրակարգային հաջորդ հարցին անցնելը հանձնաժողովը քննարկվող օրակարգային հարցի վերաբերյալ անցկացնում է սույն կարգով սահմանված քվեարկություն:

15. Հանձնաժողովն իր քննարկմանը ներկայացված հարցի վերաբերյալ կարող է պահանջել լրացուցիչ նյութեր, կատարել հարցումներ, այդ թվում` կարող է դատապարտյալին առաջադրել լրացուցիչ պայման կամ պայմաններ` դատապարտյալին պատիժը կրելուց պայմանական վաղաժամկետ ազատելու վերաբերյալ պատիժը կատարող հիմնարկի վարչակազմի դատարան ներկայացվելիք միջնորդագրում ներառելու նպատակով: Նման դեպքում հանձնաժողովի աշխատակարգային որոշմամբ քննարկումը կարող է հետաձգվել և տեղափոխվել հաջորդ նիստ, ընդ որում` ոչ ավելի, քան մեկ անգամ:  Աշխատակարգային որոշումը, ստացված նյութերը, ինչպես նաև կատարված հարցումների պատասխանները կցվում են հանձնաժողովի` տվյալ հարցի քննարկման հետ կապված որոշմանը:
16. Հանձնաժողովի նիստերին հանձնաժողովի կամ հանձնաժողովի նախագահողի նախաձեռնությամբ կարող է հրավիրվել համապատասխան որոշում կայացրած պատիժը կատարող հիմնարկի ղեկավարը, դատապարտյալի և նրա վարքագծի վերաբերյալ եզրակացություն կազմող փորձագետները կամ մասնագետները:

17. Հանձնաժողովի աշխատակարգային որոշումներն ընդունվում են բաց քվեարկությամբ՝ քվեարկությանը մասնակցած հանձնաժողովի անդամների ձայների պարզ մեծամասնությամբ:

18. Դատապարտյալին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու միջնորդագիր ներկայացնելու վերաբերյալ պատիժը կատարող հիմնարկի վարչակազմի որոշմանը հավանություն տալու կամ չտալու վերաբերյալ որոշումներն ընդունվում են քվեարկությանը մասնակցած հանձնաժողովի անդամների ձայների պարզ մեծամասնությամբ` բաց քվեարկությամբ: Հանձնաժողովի յուրաքանչյուր անդամ քվեարկության ժամանակ ունի մեկ ձայնի իրավունք և պետք է քվեարկի պատիժը կատարող հիմնարկի վարչակազմի որոշմանը հավանություն տալուն դեմ կամ կողմ:

Ձայների հավասարության դեպքում համարվում է, որ հանձնաժողովը քվեարկել է պատիժը կատարող հիմնարկի վարչակազմի որոշմանը հավանություն տալուն կողմ:

19. Դատապարտյալի և նրա վարքագծի վերաբերյալ եզրակացության ու քվեարկության արդյունքների հիման վրա հանձնաժողովն ընդունում է որոշում` պատիժը կրելուց պայմանական վաղաժամկետ ազատելու և/կամ պատժի չկրած մասն ավելի մեղմ պատժատեսակով փոխարինելու միջնորդագիր ներկայացնելու վերաբերյալ պատիժը կատարող հիմնարկի վարչակազմի որոշմանը հավանություն տալու կամ չտալու մասին: Պատիժը կրելուց պայմանական վաղաժամկետ ազատելու և/կամ պատժի չկրած մասն ավելի մեղմ պատժատեսակով փոխարինելու միջնորդագիր ներկայացնելու վերաբերյալ պատիժը կատարող հիմնարկի վարչակազմի որոշմանը հավանություն չտալու մասին որոշմանը կցվում են հանձնաժողովի` բացասական քվեարկած անդամների պատճառանությունները կամ հատուկ կարծիքները: Ընդ որում, եթե հանձնաժողովի քննարկմանն է ներկայացվել նույն դատապարտյալի կապակցությամբ և պատիժը կրելուց պայմանական վաղաժամկետ ազատելու, և պատժի չկրած մասն ավելի մեղմ պատժատեսակով փոխարինելու միջնորդագիր ներկայացնելու վերաբերյալ պատիժը կատարող հիմնարկի վարչակազմի որոշում, ապա հանձնաժողովի կողմից սույն կարգով սահմանված կարգով ընդունվում են երկու համապատասխան որոշումներ:
20. Հանձնաժողովի որոշումներն ստորագրում են հանձնաժողովի նիստին ներկա անդամները:

Հանձնաժողովի նիստերի վերաբերյալ հանձնաժողովի քարտուղարը կազմում է արձանագրություն, որը ստորագրում է նիստը նախագահողը:

21. Որոշումն ընդունելուց հետո ոչ ուշ, քան հաջորդ օրն այն ուղարկվում է պատիժը կատարող հիմնարկ:

Հավելված 2
ՀՀ Նախագահի 20..թ. ...........-ի 

«ՊԱՏԻԺԸ ԿՐԵԼՈՒՑ ՊԱՅՄԱՆԱԿԱՆ ՎԱՂԱԺԱՄԿԵՏ ԱԶԱՏԵԼՈՒ, ՊԱՏԺԻ ՉԿՐԱԾ ՄԱՍՆ ԱՎԵԼԻ ՄԵՂՄ ՊԱՏԺԱՏԵՍԱԿՈՎ ՓՈԽԱՐԻՆԵԼՈՒ ՀԱՐՑԵՐՈՎ ԱՆԿԱԽ ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀՀ ՆԱԽԱԳԱՀԻ ՀՐԱՄԱՆԱԳՐԻ ՆԱԽԱԳԻԾՆ ԸՆԴՈՒՆԵԼՈՒ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը. /նպատակը/
ՀՀ Նախագահի «Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» հրամանագրի նախագիծն ընդունելու անհրաժեշտությունը պայմանավորված է ՀՀ քրեակատարողական օրենսգրքի 114-րդ հոդվածի 3-րդ մասով, համաձայն որի միջին, ծանր կամ առանձնապես ծանր հանցագործություն կատարելու համար որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու միջնորդագիր ներկայացնելու վերաբերյալ պատիժը կատարող հիմնարկի վարչակազմի որոշմանը հավանություն է տալիս պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովը, որի կազմավորման և գործունեության կարգը սահմանվում է Հայաստանի Հանրապետության Նախագահի հրամանագրով:

Բացի այդ, ՀՀ Նախագահի «Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» թիվ ՆՀ-163-Ն հրամանագիրը, որով ներկայումս կարգավորվում է անկախ հանձնաժողովի կազմանավորման և գործունեության կարգը, հանձնաժողովի նախագահների և անդամների լիազորությունների ժամկետ է սահմանում մինչև 2011թ. հուլիսի 1-ը: 

Միաժամանակ, վերը նշված կարգն ունի վերանայման կարիք նաև ժամանակի պահանջներին համապատասխանեցնելու, ինչպես նաև գործնականում առկա մի շարք թերություններ շտկելու նպատակով:

Հետևաբար, անհրաժեշտ է ընդունել համապատասխան կարգավորումներ ունեցող իրավական ակտ` ՀՀ Նախագահի նոր հրամանագիր, որով նորովի և հստակ կկարգավորվեն անկախ հանձնաժողովների կազմավորման և գործունեության ընթացակարգերն ու լիազորությունների ժամկետները:

2. Կարգավորման հարաբերությունների ներկա վիճակը և առկա խնդիրները.

Ներկայումս պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովի գործունեությունը կարգավորվում է ՀՀ Նախագահի «Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» թիվ ՆՀ-163-Ն հրամանագրով: Սակայն առկա են որոշակի իրավական և գործնական խնդիրներ, մասնավորապես.
ա) ՀՀ քրեակատարողական հիմնարկներին կից 8 անդամից (ներառյալ հանձնաժողովի նախագահը) բաղկացած անկախ հանձնաժողովները, կազմված են համապատասխան գերատեսչությունների և հասարակության ներկայացուցիչներից, որոնց լիազորությունների ժամկետը սահմանված է մինչև 2011թ. դեկտեմբերի 31-ը: Նպատակահարմար է հստակեցնել անկախ հանձնաժողովների լիազորությունների ժամանակահատվածը, սահմանելով ոչ թե լիազորությունների դադարեցման կոնկրետ օր, այլ նախանշելով անկախ հանձնաժողովների գործունեության ժամանակահատված: 
Առկա է նաև հանձնաժողովների կազմերում ընդգրկված անդամների ուղղվածության խնդիր: Այս իմաստով հանձնաժողովների կազմերում նպատակահարմար է կատարել փոփոխություններ այն հաշվով, որպեսզի կատարելագործվի այս հանրային մարմնի առջև դրված նպատակը, այն է. դատապարտյալին պայմանական վաղաժամկետ ազատման դեպքում «աջակցության և վերահսկողության միջոցով» հասարակություն վերաինտեգրելուն աջակցելը։ Այս նպատակից ելնելով էլ տվյալ մարմնի խնդիրն է պետական և հանրային վերահսկողության մի մասի իրականացումը տվյալ գործընթացի նկատմամբ: 

բ) Գործող կարգի համաձայն անկախ հանձնաժողովները կազմված են հանձնաժողովի նախագահից և անդամներից: Այս մոտեցումը հանգեցնում է նրան, որ առաջանում է ներքին անկախության խնդիր հենց հանձնաժողովի ներսում: Այդ իսկ պատճառով անհրաժեշտություն է առաջանում հանրային տվյալ մարմնի գործունեությունը կատարելագործել այն առումով, որպեսզի վերացվի հանձնաժողովի ներսում հնարավոր ազդեցությունը և դրա հետևանքով ծնվող անկախության նվազեցումը: 
գ) Պատիժը կատարող հիմնարկի վարչակազմը միջին ծանրության, ծանր կամ առանձնապեu ծանր հանցագործություն կատարելու համար որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու, պատժի չկրած մաuն ավելի մեղմ պատժատեuակով փոխարինելու միջնորդագիր ներկայացնելու վերաբերյալ որոշումն ընդունելուց հետո եռoրյա ժամկետում այն ներկայացնում է անկախ հանձնաժողովին` կցելով դատապարտյալի վերաբերյալ բնութագիրը: Միջնորդագիրն ստանալուց հետո, անկախ հանձնաժողովի 2 անդամներից կազմված ենթահանձնաժողովը ոչ ուշ քան մինչև յուրաքանչյուր ամսվա 15-րդ օրը, նախապես համաձայնեցնելով քրեակատարողական հիմնարկի պետի հետ այցելում է պատիժը կատարող հիմնարկ, ծանոթանում դատապարտյալի անձնական գործին, մեկուսի հանդիպում նրա հետ: Գործող կարգի համաձայն, անկախ հանձնաժողովը դատապարտյալին պատիժը կրելուց պայմանական վաղաժամկետ ազատելու, պատժի չկրած մաuն ավելի մեղմ պատժատեuակով փոխարինելու մասին պատիժը կատարող հիմնարկի վարչակազմի որոշմանը հավանություն տալու կամ չտալու վերաբերյալ որոշումը կայացնում է` հիմք ընդունելով 2 հոգոց կազմված ենթահանձնաժողովի կարծիքը և դատապարտյալի անձնական գործը: Օրակարգում ընդգրկված հարցերի վերաբերյալ անկախ հանձնաժողովը կայացնում է որոշումներ:

Վերը շարադրված գործող կարգի կարգավորումները կարծես թե բավարար են, սակայն գործնականում առկա են մի շարք թերություններ և բացթողումներ, որոնք շտկման կարիք ունեն: Մասնավորապես. կարևոր նշանակություն ունի այն հանգամանքը, որ դատապարտյալին պատիժը կրելուց պայմանական վաղաժամկետ ազատելու, պատժի չկրած մաuն ավելի մեղմ պատժատեuակով փոխարինելու մասին, թե պատիժը կատարող հիմնարկի վարչակազմի որոշումը, և թե անկախ հանձնաժողովի որոշումը մեծապես հիմնված են դատապարտյալի անձնական գործում պարունակվող միայն ստատիկ տվյալների (անձը բնութագրող տվյալներ և այլ փաստեր) վրա, ընթացակարգային և ոչ մի փուլում մասնագիտական (հոգեբանական) մոտեցում չի ցուցաբերվում ներկայացված խնդիրների վերաբերյալ: Այս մոտեցումը ժամանակավրեպ է և հնարավորություն չի տալիս ամբողջությամբ և նպատակային իրականացնել պատժի առաջնային նպատակներից մեկը` անձի ուղղումը, ինչպես նաև հարցը քննարկելիս դատապարտյալի ուղղման հնարավորության գնահատմամբ հիմք ընդունել նրա մոտ դինամիկ տվյալները` նրա կողմից այն միջոցառումների և հստակ քայլերի իրականացումը, ինչպես նաև այնպիսի առանձնահատկությունների առկայությունը, որոնք կարող են առավելագույնս վկայել նրա ուղղման բարձր հավանականության մասին:
 Անձի ուղղված լինելու հանգամանքը ճիշտ և օբյեկտիվ գնահատելու համար, անհրաժեշտ է հատուկ մասնագիտական եզրակացություն, առավել ևս երբ անկախ հանձնաժողովները մասնագիտացված կառույցներ չեն: Նման եզրակացությունը հնարավորություն կտա հասկանալ, թե արդյոք նշանակված և դատապարտյալի կողմից փաստացի կրած պատիժը ծառայել է իր նպատակին` անձն ինչ չափով է ուղղվել և արդյոք դատապարտյալը պատրաստ է և կարող է վերադառնալ հասարակություն: Մասնագիտական եզրակացությունը հնարավորություն կտա նաև գնահատելու անձի կանխատեսվող վարքագիծը, թե արդյոք անձը, սահմանված պատժաչափից շուտ վերադառնալով հասարակություն, կրկին հանցագործություն կկատարի, թե` ոչ, որը բխում է պատժի մեկ այլ նպատակից` հանցագործությունների կանխարգելումը: Այս առումով պետք է որպեսզի տվյալ եզրակացությունները հիմք հանդիսանան համապատասխան որոշումներ կայացնելու համար, դրանք պետք է հիմնված լինեն հստակ սահմանված չափորոշիչների վրա (նման չափորոշիչների սահմանման անհրաժեշտությունը մատնանշված է նաև Սահմանադրական դատարանի 2008թ. թիվ ՍԴՕ-733 որոշմամբ)։ Այս սկզբունքն ամրագրված է նաև ԵԽ Նախարարների կոմիտեի պայմանական ազատման (պայմանական վաղաժամկետ ազատման) մասին 2003 թվականի սեպտեմբերի 24-ին ընդունված թիվ (2003) 22 հանձնարարականում, որի 18-րդ կետի համաձայն` «այն չափանիշները, որոնք ազատազրկման դատապարտված անձինք պետք է բավարարեն, որպեսզի պայմանական վաղաժամկետ ազատ արձակվեն` պետք է հստակ ձևակերպված լինեն: Դրանք պետք է նաև իրատեսական լինեն, այն առումով, որ պետք է հաշվի առնեն դատապարտյալի անձնավորությունը և սոցիալական ու տնտեսական հանգամանքները, ինչպես նաև վերաինտեգրման ծրագրերի առկայությունը»: Չափանիշների հստակ ձևակերպված լինելն առաջին հերթին անհրաժեշտ է, որպեսզի վերջիններս պատիժը կրելու ընթացքում կարողանան ջանքեր գործադրել դրանք բավարարելու ուղղությամբ, ինչպես նաև ի վիճակի լինեն կանխատեսել հետագա զարգացումները: Այդ է վկայում նաև Ազատազրկման հետ կապ չունեցող միջոցների վերաբերյալ ՄԱԿ-ի նվազագույն չափորոշիչ կանոնների (Տոկիոյի կանոններ, 14-ը դեկտեմբերի, 1990թ. Գլխավոր Վեհաժողովի 45/110 բանաձև) 3.2-րդ կետը, որի համաձայն, ազատազրկման հետ կապ չունեցող խափանման միջոցի ընտրությունը պետք է հիմնված լինի ինչպես հանցագործության բնույթին և ծանրության աստիճանին վերաբերող, այնպես էլ հանցագործի անձին, կենսագրությանը, պատժի նպատակներին և տուժողի իրավունքներին վերաբերող չափանիշների գնահատման վրա:

Սակայն այս իմաստով կարևորվում է մի հանգամանք ևս. հանցագործությամբ գույքային վնաս պատճառելը: ԵԽ վերոհիշյալ հանձնարարականի 8-րդ կետի համաձայն, պայմանական ազատված դատապարտյալների կողմից կրկին հանցանք կատարելու վտանգի նվազեցման նպատակով պետք է հնարավոր դարձնել դատապարտյալների նկատմամբ այնպիսի անհատականացված պայմանների սահմանումը, ինչպիսիք են, ի թիվս այլոց, տուժողներին փոխհատուցում վճարելը կամ այլ կերպ վնասը հարթելը: Այս դրույթից կարելի է ենթադրել, որ տուժողին պատճառած վնասը հարթելը կարող է լինել պայմանական վաղաժամկետ ազատման պայմաններից մեկը՝ ազատվելուց հետո, ոչ թե ազատման հարցը որոշելու նախապայմաններից մեկը: Այսինքն, բոլոր այն դատապարտյալները, որոնց հետագա վարքի կանխատեսումը դրական է, պետք է ազատ արձակվեն՝ անկախ այն հանգամանքից ուղղիչ հիմնարկում պահվելու ընթացքում հարթել են տուժողին պատճառած վնասը, թե՝ ոչ: Այսինքն` տուժողին պատճառած վնասը հարթելու հանգամանքը պետք է դիտել նախապայմանի փոխարեն որպես չափորոշիչ` իր համապատասխան գնահատմամբ (կարելի է ասվածից դեռևս կատարել միայն մեկ ժամանակավոր վերապահում. խոսքը վերաբերում է ՀՀ քրեակատրողական օրենսգրքի 114-րդ հոդվածի 1-ին մասին, որի համաձայն պատժի կրումից պայմանական վաղաժամկետ ազատում կամ պատժի չկրած մասն ավելի մեղմ պատժատեսակով փոխարինում չի կիրառվում, երբ հանցագործության կատարմամբ մարդու առողջությանը պատճառվել է վնաս կամ առաջացրել է մարդու մահ, և դատապարտյալը ամբողջությամբ չի հարթել տուժողին պատճառված վնասը):

Վերոհիշյալ խնդիրները հանգեցնում են նրան, որ անկախ հանձնաժողովի կողմից ընդունվում են ոչ պատճառաբանված և խիստ հայեցողական որոշումներ, որի հետևանքով իմաստազրկվում է դատապարտյալի վարքագիծը որևէ կերպ դեպի դրական ուղղելու խթանիչներ կիրառելու առումով:
3. Առկա խնդիրների առաջարկվող լուծումները 

Նշված, ինչպես նաև ոլորտում առկա, այլ խնդիրների լուծման համար անհրաժեշտ են սկզբունքային նոր մոտեցումներ, որոնց հիմքում կդրվի պատժի անհատականացման սկզբունքը, ինչպես նաև պատժի օրենսդրորեն սահմանված նպատակների ապահովումը: 

Նախագծով ներկայացվող լուծումները համահունչ են երկրում իրականացվող դատաիրավական բարեփոխումներին և բխում են վերանայվող քրեական քաղաքականությունից:.
Անկախ հանձնաժողովի լիազորությունների կապակցությամբ առաջարկվում է, որ անկախ հանձնաժողովները ստեղծվեն 3 տարի ժամկետով: 
Անկախ հանձնաժողովների ներսում հնարավոր ազդեցությունը և դրա հետևանքով ծնվող անկախության նվազեցման խնդրի լուծման կապակցությամբ առաջարկվում է, որ հանձնաժողովների նախագահների ինստիտուտի փոխարեն ներդրվի նիստը նախագահողների ինստիտուտը` ռոտացիոն կարգով:

Անկախ հանձնաժողովի գործունեության հստակեցման և արդյունավետության բարձրացման նպատակով առաջարկվում է կանոնակարգում, որի համաձայն որոշումներ ընդունելու համար հիմք ընունվում է մասնագիտական կառույցի կողմից ներկայացված դատապարտյալի, նրա վարքագծի վերաբերյալ եզրակացությունը: Իսկ անկախ հանձնաժողովի` բացասական որոշում ընդունելու դեպքում կայացվում է պատճառաբանված որոշում: Անկախ հանձնաժողովի գործունեության թափանցիկության նպատակով առաջարկվում է նաև համապատասխան փոփոխություններ կատարել հանձնաժողովի կողմից քվարկությունների անցկացման կարգում` այն դարձնելով բաց:
Անկախ հանձնաժողովի գործունեության արդյունավետության բարձրացման նպատակով առաջարկվում է կատարել նաև որոշակի ոչ սկզբունքային շտկումներ, որոնք ավելի կկատարելագործեն առկա կառուցակարգերը:
4. Կարգավորման առարկան
Նախագծով հաստատվող պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգով հստակ սահմանվում են այն անհրաժեշտ ընթացակարգերը, որոնք թույլ կտան լուծել ոլորտում առկա և մատնանշված խնդիրները: 

5. Իրավական ակտի կիրառման դեպքում ակնկալվող արդյունքը
Նախագծով հաստատվող պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգով հստակորեն սահմանվում են և կատարելագործված են անկախ հանձնաժողովների կազմավորման և գործունեության ընթացակարգերը, որոնք համահունչ են երկրում իրականացվող քրեական քաղաքականությանը, դատաիրավական բարեփոխումներին և կոչված են պատժի օրենսդրորեն ամրագրված նպատակների ամբողջական և արդյունավետ իրականացմանը: Արդյունավետ կաշխատեն պատժից ազատման երկու տարբեր ինստիտուտներ` մի կողմից պատժից պայմանական վաղաժամկետ ազատումը և մյուս կողմից` պատժի չկրած մասն ավելի մեղմ պատժատեսակով փոխարինելու ինստիտուտը, որոնք ներկայումս գործնականում մեխանիկորեն նույնացված և միացված են: 
Տ Ե Ղ Ե Կ Ա Ն Ք

«ՊԱՏԻԺԸ ԿՐԵԼՈՒՑ ՊԱՅՄԱՆԱԿԱՆ ՎԱՂԱԺԱՄԿԵՏ ԱԶԱՏԵԼՈՒ, ՊԱՏԺԻ ՉԿՐԱԾ ՄԱՍՆ ԱՎԵԼԻ ՄԵՂՄ ՊԱՏԺԱՏԵՍԱԿՈՎ ՓՈԽԱՐԻՆԵԼՈՒ ՀԱՐՑԵՐՈՎ ԱՆԿԱԽ ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀՀ ՆԱԽԱԳԱՀԻ ՀՐԱՄԱՆԱԳՐԻ ՆԱԽԱԳԻԾՆ ԸՆԴՈՒՆԵԼՈՒ ԿԱՊԱԿՑՈՒԹՅԱՄԲ ՀՀ ՊԵՏԱԿԱՆ ԲՅՈՒՋԵՈՒՄ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ
ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» ՀՀ նախագահի հրամանագրի նախագիծն ընդունելու կապակցությամբ Հայաստանի Հանրապետության պետական բյուջեում կամ տեղական ինքնակառավարման մարմինների բյուջեներում ծախսերի ավելացում կամ նվազեցում չի նախատեսվում:

Տ Ե Ղ Ե Կ Ա Ն Ք

«ՊԱՏԻԺԸ ԿՐԵԼՈՒՑ ՊԱՅՄԱՆԱԿԱՆ ՎԱՂԱԺԱՄԿԵՏ ԱԶԱՏԵԼՈՒ, ՊԱՏԺԻ ՉԿՐԱԾ ՄԱՍՆ ԱՎԵԼԻ ՄԵՂՄ ՊԱՏԺԱՏԵՍԱԿՈՎ ՓՈԽԱՐԻՆԵԼՈՒ ՀԱՐՑԵՐՈՎ ԱՆԿԱԽ ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀՀ ՆԱԽԱԳԱՀԻ ՀՐԱՄԱՆԱԳՐԻ ՆԱԽԱԳԻԾՆ ԸՆԴՈՒՆԵԼՈՒ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» ՀՀ նախագահի հրամանագրի նախագիծն ընդունելու կապակցությամբ այլ իրավական ակտերի ընդունման անհրաժեշտությունը բացակայում է:
